
Tot tems per agesta sazo
Dieu nos a donat razon

De servir lo e de grazir

Sos mandamenz e obezir.
Mon roman vuelh acomensar
Al fag de Nabocadnessar

E gant sera tot asomat

Sabres ge Dieu nos a amat.
Segon ge Daniel nos a contat
A Nabocadnessar volontat
Venc de far una magestat

De se meteus an gran beutat;
E per son fort regiment
Pertot fes far comandament
Qe autre Dieu res non pregues,
Mas agela idola soplegues
Tot om al son de la trompa;
E se non, fora en colpa;

Ses far d'el nulha engesta,
Mantenent perdes la testa.

Al[s] Juzieus non fon pas festa;

Pero per [tot] aco non resta

Amb el non volgon penre guerra
[Mas] deron dels genols en terra,

Trestoz esteron de genolhonz
Mes que lo cor tenien alonz.
Agel pecat fon gran e fort,
Car Dieu vol c'on liur'a mort,
Perge n'estem toz en balansa;
Mes éu nos donet perdonansa
Se [vos] voles aisi estar

E [a] vos plassa d'escotar,
Auzires una legenda

Qe es mot bela e genta,

En agel tems ge s'estalvet,

E de Aman con nos salvet.

E non vos o tengas a carc

Se mon roman sera plus larc
Ganren, mais otra lo test,
Conta las glozas del prosest
E car es tot cert e verai,

Perge ren non laissarai.

